
শেফালী করবী আর, কনক-চম্পক সার, 

কোঞ্চনদ (১) সহস্ৰেক-পাত ॥ 

 অতসী অপরাজিতা, যাতে দুর্গা হরষিতা, 

ঝম্পক চম্পক নাগেশ্বর । 

কাঠমল্লিকা দুপাটি, যাতি যূথী আচি ঝাঁটি 

দ্রোণপুষ্প মাধবী টগর ॥ 

তুলসী তিসী(২)ধাতকী,(৩)ভূমি-চম্পক কেতকী, 

পদ্মবক কৃষ্ণকলি আর । 

 স্বর্ণযুথিকা বাঁধুলী, শীর্ষ-শিউলী আঁধুলী, 

কুরুচি গোলাপ-পুষ্প সার। 

কৃষ্ণচুড়া চমৎকার, পুষ্প রাখে ভারে-ভার, 

সচন্দন কদলীর দলে । 

 নৈবেদ্যের আয়োজন, করিল বানরগণ, 

অপূৰ্ব্ব অপূর্ব বন-ফলে ৷ 

 শ্রদ্ধায় রামের পূজা, লৈলা দেবী দশভুজা, 

কিন্তু দেবী রহিল গোপনে ।  

দেখিয়া রামের ত্রাস, গায় কবি কৃত্তিবাস, 

লঙ্কাকাণ্ডে গীত রামায়ণে ॥




           _______






 নীলপদ্ম আনয়নের পরামর্শ



পরম আনন্দে রাম পূজেন শঙ্করী। 

সাত্ত্বিক ভাবের ভাব-বিধান (৪) আচরি৷ 

তন্ত্ৰ-মন্ত্র মতে পূজা করে রঘুনাথ । 

একাসনে সভক্তিত্তে লক্ষ্মনেরি সাথ।।  

অর্চ্চনা করিলাম যদি দেব ভগবান। 

থাকিতে নারিলা দেবী ঘটে অধিষ্ঠান।

কপটে করুণাময়ী রহিল গোপন ।

শ্রদ্ধায় রামের পূজা করিলা গ্রহণ ॥

বিধিমতে পূজা সাঙ্গ করিল। শ্ৰীহরি। 

কিন্তু হৈল সন্দেহ, না দেখি মহেশ্বরী ॥

বিভীষণে কন রাম কি হইবে আর। 

আমা প্রতি দয়া বুঝি না হইল দুর্গার।। 

বঞ্চনা করিলা দেবী, বুঝি অভিপ্রায়।

সীতার উদ্ধারে আর নাহিক উপায় ॥

নয়নে বহিছে ধারা, সশোক-অন্তর।

কান্দেন করুণাময় প্রভু পরাৎপর।। 

কাতর হইয়া তবে কন বিভীষণ ।

এক কৰ্ম্ম কর প্রভু নিস্তার কারণ ॥

তুষিতে চণ্ডীরে এই করহ বিধান ।

অষ্টোত্তর-শত (৫) নীলোৎপল কর দান ॥

দেবের দুর্লভ পুষ্প , যথা তথা নাই।

তুষ্ট হবে ভগবতী শুনহ গোঁসাই।। 

শুনিয়া তাহার বাক্য রঘুনাথ কন ।

কোথা পাব নীলপদ্ম, আনিব এখন ॥

দেবের দুলভ যাহা, কোথা পাবে নর।

সকলি আমার ভাগ্যে বিধান দুষ্কর।

কাতর দেখিয়া রামে হনুমান কয়।

স্থির হও, চিন্তা দূর কর মহাশয়।। 

দাস আছে, কেন প্রভু, চিন্তা কর মনে ।

 থাকে যদি নীলপদ্ম, আনিব এক্ষণে ॥ 

স্বৰ্গ মৰ্ত্ত্য পাতাল ভ্ৰমিয়া ভূমণ্ডল ।

এনে দিব অষ্টোত্তর-শত নীলোৎপল।। 

বিভীষণ বলে, বীর হনুমান কাছে। 

অবনীতে দেবীদহে নীলপদ্ম আছে।।




_______________________

(১) ঝম্পক-ঝাঁপিফুল;পাঁচটা পাবড়ি যুক্ত সাদা ফুল। (২) তিসী- মসনে ফুল। (৩) ধাতকী - ধাই ফুল।  (৪) ভাব-বিধান; অনুরাগ ও শাস্ত্র-বিহীত নিয়ম। (৫)অষ্টোত্তর-শত - ১০৮।

